
Texto  do  comunicado  lido  no  Consello  de  Goberno  do  pasado  día  25.  Este  
comunicado,  presentado  pola  xunta  de  PDI,  foi  previamente  asumido  polos  dous  
comités de empresa do PDI-laboral.

Á vista do punto 7 da orde do día no que se trata o “Procedemento de avaliación da 
solicitude  de  quinquenios”  que  é  unha  norma  que  fixa  criterios  en  materia  de 
avaliación e determina retribucións complementarias dos funcionarios,  a Xunta de 
PDI acordou por unanimidade na súa xuntanza do pasado día 21 manifestar,  coa 
solicitude de que conste en acta, que:

1. O día 7 do mes de Xullo presentou un escrito, acordado por unanimidade da propia 
Xunta e avalado por case cincocentas sinaturas (457), no que se dí:

Excmo. e Mfco. Sr.

A Universidade de Vigo ten condicionada a concesión dos tramos do complemento  
de docencia do profesorado aos resultados das enquisas  do alumnado. Este é un 
feito excepcional e case único no sistema universitario español. Pero non parece  
que esta excepcionalidade, mantida a costa das remuneracións económicas dos  
docentes, nos servise para significarnos, tamén excepcionalmente a respecto das 
outras universidades, na calidade da nosa docencia ao longo destes anos.

A presenza dos ditos complementos docentes na táboa de méritos que computan  
para  a  concesión  dos  complementos  autonómicos  e  para  obter  a  acreditación  
significa  outra  discriminación  negativa  do  profesorado  da  UVigo,  esta  vez  a  
respecto do PDI das outras dúas universidades galegas.

Consideramos  importante  o  control  da  calidade  do  ensino  na  institución.  E  
pensamos que neste control teñen gran valor as diferentes enquisas,  tamén as 
que  analicen  a  satisfacción  dos  estudantes.  Pero  esta  información  debe  ser  
empregada como instrumento de mellora e non ser un atranco especial  desta  
universidade ás medidas que sirvan para paliar a conxelación de salarios que hai  
moitos anos sofre o profesorado universitario. Esta parece ser tamén a conclusión  
da mesma  Agencia Nacional de Evaluación de y Acreditación (ANECA) no seu 
programa Docentia.

Por todo o exposto dirixímonos a V.E. en

SOLICITUDE de que promova no Consello de Goberno que preside a iniciativa de  
eliminar o devandito condicionamento.

Vigo, 7 de Santiago de 2008

Asdo. Camilo Vázquez García

Presidente da Xunta de Persoal Docente e Investigador 

e 457 sinaturas máis.

Excmo. e Mfco. Sr. Reitor da Universidade de Vigo



A día de hoxe non se obtivo resposta oficial.

2. Solicitada reunión urxente o día 3 de Novembro, a Xunta de PDI foi recibida polo 
Sr. Vicerreitor de Profesorado, D. Antonio García Pino, o luns, día 10. Nesa reunión 
díxosenos  que  habería  un  punto  de  modificación  da  normativa  na  seguinte 
convocatoria da COAP, sen sernos facilitado o contido nin ser oída a X. de PDI. Ó día 
seguinte comunicóusenos por correo electrónico que (textualmente) “no Consello de 
Goberno do 25 de novembro haberá un punto na orde do día sobre a NORMATIVA DE 
QUINQUENIOS”.

3. Tendo en conta que non houbo proceso de negociación e á vista da redacción do 
dito punto 7, queremos facer constar que iso non responde á nosa solicitude do mes 
de xullo e que a aprobación do punto supón o incumprimento da lexislación vixente 
en materia de negociación, recollida no Estatuto Básico do Empregado Público.

Por todo isto a X. de PDI pídelle ao Sr. Presidente do Consello de Goberno que retire 
o punto 7 da orde do día e á Equipa de Goberno que promova urxentemente unha 
REAL negociación que afecte ó proceso de avaliación xa para a convocatoria deste 
mesmo ano.      


